
Мĕшĕн эсĕ, хурлăхан... 

 

Мĕшĕн эсĕ, хурлăхан,  

Пуçна çилпе таятăн,  

Кама савса тавраран  

Тайла-тайла чĕнетĕн? 

Мĕшĕн эсĕ улăхра  

Пит хурлăхлă ларатăн,  

Кама эсĕ çутăра  

Курса ытлах юратрăн? 

Хура çырлу пиçсессĕн  

Хура çĕмĕрт патĕнчен  

Сарă пăрчăхан пырсассăн  

Эсĕ хуйхăна пусарăн; 

Хура çырлу усăнса 

Çупкăм-çупкăм тăрсассăн,  

Сарă пăрчăхан курсассăн  

Пăха-пăха савăнса  

Сан çулçупа витĕнĕ, - 

Эсĕ хуйхăна пусарса  

Ăна хирĕç чĕнсессĕн  

Е çулçупа хупласа  

Ăна хÿтĕ тусассăн  

Вăл хÿтĕре савăнĕ. 

Мĕшĕн эсĕ, хурлăхан,  

Пит хурлăхлă ларатăн?  

Чăн пулсан çак сăмахсем  

Эсĕ хуйхăна пусарăн. 

